
Il-Kumitat iltaqa' fil-Parlament, il-Belt Valletta, fl-9.40 a.m.






MINUTI

Il-Minuti tal-Laqgħa Nru 14, li saret fl-10 ta’ Awwissu 2020, ġew ikkonfermati.

IĊ-CHAIRPERSON (Onor. Anthony Agius Decelis): Insellmilkom u nirringrazzja lill-membri ta’ dan il-Kumitat li waqt il-vaganzi tas-sajf xorta jsibu ħin biex inkomplu l-ħidma tagħna bħala membri parlamentari f’dan il-Kumitat. 

Illum għandna quddiemna n-nomina ta’ Dr Joseph Pirotta għall-ħatra ta’ Ambaxxatur ta’ Malta mhux Residenti għall-Qatar. 



SMIGĦ FIR-RIGWARD TAN-NOMINA TA’ DR JOSEPH PIROTTA GĦALL-ĦATRA TA’ AMBAXXATUR TA’ MALTA MHUX RESIDENTI GĦALL-QATAR

IĊ-CHAIRPERSON: Nitlob lil Dr Pirotta biex jingħaqad magħna. 

Dr Joseph Pirotta daħal fil-Kamra.

IĊ-CHAIRPERSON: Dr Pirotta, dan il-Kumitat Permanenti dwar il-Ħatriet Pubbliċi huwa mwaqqaf permezz tal-Att li jemenda l-Att dwar l-Amministrazzjoni Pubblika, Kap. 497. Skont dan l-istess Att, il-Membri jistgħu jagħmlulek mistoqsijiet supplimentari relatati mat-tweġibiet bil-miktub li inti bgħattilna. Ninformak ukoll li, skont l-istess Liġi, il-mistoqsijiet u t-tweġibiet għandhom, kemm-il darba l-Kumitat ma jipprovdix xort’oħra, isiru pubbliċi. 

Qabel niftaħ id-diskussjoni, nixtieq ninformak li din il-laqgħa qiegħda tiġi streamed live fuq il-website tal-Parlament, u anke mxandra live fuq it-television channel tal-Parlament. Għalhekk, dak kollu li jingħad huwa pubbliku. Qabel insejjaħ għal rimarki, nitolbok tintroduċi lilek innifsek. 

DR JOSEPH PIROTTA: Nirringrazzjakom ħafna. Qed nieħu gost li ninsab fostkom. Naf lill-maġġor parti minnkom, għax ilqtajt magħkom hawn Malta u anke f’pajjiżi oħra meta kont posted barra minn Malta. Jien għamilt tliet kwarti, jekk mhux iżjed, miż-żmien tiegħi bħala diplomatiku inservi barra minn Malta. Naħseb li l-itwal perjodu kien fiċ-Ċina, fejn għamilt għaxar snin komplessivament. Però mbagħad kelli ċ-ċans naħdem fil-Libja għal ħames snin, waqt l-għawġ li kien għaddej, fejn stajt nara l-Libja fl-ewwel tliet snin qabel ir-rivoluzzjoni. Hemm kont fuq il-forefront biex evakwajna madwar 17,000 ruħ għal Malta. Jien ġejt mal-aħħar vapur li kien hemm disponibbli, wara li x-xogħol tiegħi kien proprju fuq quddiem nett fl-ajruport ta’ Tripli nipprova nevakwa lill-Maltin u lill-barranin. Kienet esperjenza iebsa ħafna għalija. 

[bookmark: _GoBack]Naħseb li l-aktar żewġ mumenti ebsin fil-karriera tiegħi kienu l-evakwazzjoni minn Tripli - għax kienet biċċa xogħol perikoluża ħafna – u ż-żmien meta, wara li għal tliet xhur kont inkarigat biex niftaħ konsolat ġewwa Benghazi, li hija t-tieni l-ikbar belt fil-Libja, meta Gaddafi lanqas kien għadu nqabad, ħdimt għal sentejn kważi l-ħin kollu f’żona ta’ gwerra. Benghazi baqgħet ma stabbilizzatx ruħha, għalkemm ipprovajna b’ħilitna kollha. L-Unjoni Ewropea u pajjiżi oħra kienu fetħu missjoni għal dan il-għan. Aħna konna fortunati u għamilna xogħol tajjeb f’Benghazi. Naħseb li l-poplu Libjan għadu jirrikonoxxi x-xogħol li konna għamilna għaliex, apparti t-Taljani li kienu joperaw on and off, aħna konna l-unika missjoni li bqajna ngħinuhom biex joħorġu mil-Libja, sakemm fl-aħħar kelli niġi ħabta u sabta evakwat għax kien imiss lili li nkun fil-mira. Kienu qatlu lil Chris Stevens, li kien ħabib personali tiegħi - konna niltaqgħu flimkien bħala l-ftit diplomatiċi li kien hemm; kien hemm forsi 12-il diplomatiku b’kollox - ... Niftakar li wara li qatlu lil Stevens, kienu sparaw fuq il-Konslu Taljan, imma fortunatament ma qatluhx. Inċidentalment, il-Konslu Taljan wara laħaq Ambaxxatur għall-Qatar. Imbagħad, wara l-Franċiż kien imiss lili. Nirringrazzja lill-Gvern Malti li dakinhar stess ġejt evakwat b’ajruplan speċjali f’nofsillejl. Dak kien it-tmiem tal-avventura tiegħi f’Benghazi ħabta u sabta. Sa dakinhar kont għadni qed naħdem l-uffiċċju, meta ġejt informat li għandi nwarrab kemm jista’ jkun malajr. 

Imbagħad intbgħatt l-Awstralja, li kien xogħol totalment differenti u li tani viżjoni oħra tax-xogħol diplomatiku. Kull ambaxxata hija dinja għaliha, u aħna l-Maltin ikollna l-problemi tagħna u x-xogħol partikolari tagħna f’dik l-ambaxxata. Mort hemmhekk għal disa’ xhur u wara, fl-2017, mill-Awstralja mort Abu Dhabi fejn ftaħt l-ambaxxata li għandna llum.

IĊ-CHAIRPERSON: L-Onor. Mizzi qalli ħafna kummenti sbieħ dwarek, anke li titkellem biċ-Ċiniż qisek qed titkellem bil-Malti.

DR JOSEPH PIROTTA: Fil-fatt, id-dar nitkellem biċ-Ċiniż u mhux bil-Malti!

IĊ-CHAIRPERSON: Rimarki. L-Onor. Joe Mizzi.

ONOR. JOE MIZZI: Dr Pirotta, naf li għandek esperjenza f’ħafna pajjiżi, u kelli x-xorti li niltaqa’ miegħek ħafna drabi.

DR JOSEPH PIROTTA: Id-diplomazija fiċ-Ċina mhijiex biċċa xogħol ħafifa lanqas.

ONOR. JOE MIZZI: Naf li mhijiex faċli. Dr Pirotta, għandek esperjenza fil-Libja u Abu Dhabi. Fis-sitwazzjoni tal-lum, inkluż bid-diffikultà tal-COVID-19, kif tara r-rwol tiegħek fil-Qatar? Kif taħseb li tista’ tkun ta’ benefiċċju aktar għal pajjiżna?

DR JOSEPH PIROTTA: L-ewwel nett, din hija nomina għal ambaxxatur non-residenti. Meta tkun non-residenti għandek żvantaġġ kbir li m’intix qiegħed on the ground. Id-differenza bejn ambaxxatur residenti u non-residenti hija kbira. Meta tkun ambaxxatur non-residenti trid tagħmel l-istess xogħol ta’ rappreżentanza ta’ pajjiżek u ta’ titjib tar-relazzjonijiet f’kull sens, bħal fl-aspetti ekonomiċi u kulturali. Imma, ġaladarba qiegħed ’il bogħod mill-pajjiż trid tinqeda bil-kuntatti li għandek. Meta tkun ambaxxatur residenti fil-pajjiż, tkun ibbumbardjat mill-midja tal-pajjiż, ikollok konferenzi stampa, tkun taf kif jaħsibha l-Gvern tal-pajjiż, tkun taf kif jaħsbuha l-ambaxxati l-oħra, u tkun taf il-missjoni tal-Unjoni Ewropea. Aħna d-diplomatiċi bejnietna dejjem nistaqsu, pereżempju, kemm hu importanti li nattendu għal-laqgħat. Il-laqgħat tal-Unjoni Ewropea mhumiex ftit – u hemmhekk ikun hemm il-heads of mission - u mbagħad ikun hemm ukoll laqgħat mis-setturi kollha, bħas-settur kulturali fost l-oħrajn. Meta kont l-Awstralja kont nattendi l-laqgħat kollha. Fl-Awstralja għandna staff kbir, peress li x-xogħol konsulari fl-Awstralja huwa kbir immens. Biżżejjed ngħidilkom li noħorġu madwar 200 passaport fix-xahar. Fil-fatt, daħħalna l-Consul on the move ħalli, barra li n-nies jiġu għandna, il-konslu jmur ġewwa belt f’data partikolari u n-nies jinqdew fil-belt tagħhom, minflok ma jkollhom jgħaddu mill-ispiża li jsiefru. B’dan il-mod ikun bniedem wieħed biss li jsiefer, jieħu laptop apposta miegħu u jilqa’ l-applikazzjonijiet, jittieħdu l-finger prints u affarijiet oħra relatati. Fl-Awstralja din l-inizjattiva ħadmet ħafna, għaliex dan huwa pajjiż kbir. Fil-Kanada u fl-Amerika ħadmet tajjeb ħafna wkoll. F’pajjiżi iżgħar, din is-sistema ma tantx taħdem għax, pereżempju, biex tmur Ruma minn Milan, tista’ taqbad train. 

Meta ma tkunx qed taħdem f’ambaxxata, tkun non-residenti kif se nkun jien, ikollok tuża l-kuntatti li jkollok. Fortunatament, minħabba li ħdimt f’ħafna pajjiżi, hemm ħafna nies mill-ambaxxati tal-Qatar li huma posted in key positions, kif ukoll fil-Ministeru tal-Affarijiet Barranin, li lesti jgħinuni. Però dan seta’ ma kienx il-każ. Jien, la għandi dawn il-kuntatti, se nipprova nużahom. Kif ikunu jafu li ġejt maħtur bħala ambaxxatur, ovvjament dawn se jkunu ħerqana li jgħinuni. 

Naturalment, se jgħinuni ferm issa, wara din il-rift li kien hemm fil-Golf, fejn hemm ġlieda fir-reġjun li ilha ġejja 50 sena bejn l-Arabja Sawdija u l-Iran dwar min huwa l-aktar influenti u potenti. Naturalment, l-Arabja Sawdija, fiż-żmien meta nħolqu l-Emirati, il-Bahrain u l-Qatar, ipprovat tieħu taħt ġwejnħajha dawn il-pajjiżi kollha. Fil-fatt, hekk għamlet. Però l-Qatar, minn xi 40 sena ilu ’l hawn, beda jattwa politika li bdiet toqros xi ftit lill-Arabja Sawdija. Fost l-oħrajn, ried relazzjonijiet aktar mill-qrib mal-Iran, li huwa l-ikbar għadu. Il-Qatar ġie akkużat ukoll li jgħin lill-gruppi militanti, bħall-Istat Iżlamiku u l-Al-Qaeda. Biex ngħid il-verità, kull fejn qrajt dwar dan, ma tantx nara provi tanġibbli. Però l-Qatar ammetta li hemm il-Muslim Brotherhood. Tinsewx li l-Eġittu llum għandu lil El-Sisi bħala President, imma erbat ijiem ilu kellhom lil Morsi mill-Muslim Brotherhood. Fiż-żmien meta kien hemm Morsi, il-Qatar kien viċin tal-Eġittu. Illum il-folja nbidlet, għax inbidel il-President u l-Eġittu allea ruħu mal-Arabja Sawdija. Qed ngħid dan kollu bħala background, għaliex bħala pajjiż aħna dejjem lgħabna parti newtrali, ta’ bilanċ. 

Naħseb li l-pożizzjoni tagħna fir-rigward tal-politika barranija hekk għandha tkun. Naħseb li ż-żewġ partiti politiċi dejjem qablu fuq il-linji prinċipali fir-rigward ta’ ċerti alleanzi. Bħala pajjiż, lanqas jaqblilna li nalleaw ruħna ma’ naħa jew m’oħra, għax din hija ħaġa purament interna tal-pajjiżi tal-Golf. Bħala pajjiż, dejjem sostnejna li l-Golf għandhom isolvu din il-problema. Aħna, minkejja li pajjiż żgħir, nistgħu nkunu pajjiż katalist, bħalma dejjem konna fil-passat, biex insibu kemm jista’ jkun soluzzjoni għall-problema. Hemm soluzzjoni għaliha din il-problema? Meta nqala’ l-inkwiet fil-5 ta’ Ġunju 2017, in-naħa tal-Arabja Sawdija u n-naħa tal-Emirati għamlulhom sett ta’ 13-il punt. Jien inzertajt kont Abu Dhabi meta nqala’ dan l-inkwiet, u niftakar li kienet qisha waqgħet bomba atomika politika. Din hija ġlieda bejn l-aħwa, għax dawn huma l-istess stokk ta’ nies. Għandhom ħafna żwiġijiet imħallta bejniethom. Ħamsin sena ilu kien hemm deżert u llum hemm Dubai u Doha. Jekk tmur Abu Dhabi, tiskanta kemm qed jiddeversifikaw. Dawn huma pajjiżi li bbażaw l-ekonomija tagħhom fuq iż-żejt. Il-Qatar huwa pajjiż żgħir ħafna, b’popolazzjoni li lanqas tlaħħaq it-tliet miljuni. One-tenth minnhom huma nies Qatari u nine-tenths minnhom huma kollha nies barranin, bħalma hemm fl-Emirati, tant li taħsbek qiegħed New Delhi u mhux f’pajjiż Għarbi. Dan għaliex il-mano d’opera hija kollha mis-sub-kontinent Indjan, fejn tant nies sabu xogħol hemmhekk. 

Il-Qatar, barra li għandu ż-żejt, huwa wkoll it-tieni l-ikbar esportatur ta’ LNG fid-dinja, u għandu l-ikbar gas field li teżisti. Għandu GDP għoli ħafna, però sab ruħu f’diffikultajiet minħabba s-sanzjonijiet. Biżżejjed ngħid li għalqulu l-ispazju tal-ajru u jrid iniżżel l-arjuplani kollha tal-Qatar Airways minn żewġ kurituri żgħar. L-Eġittu għalaqlu l-ispazju tal-ajru u, li ma kienx għall-Iran u għat-Turkija, kważi jista’ jżomm l-ajruplani tal-Qatar Airways fl-ajruport. Il-Qatar qed iħallas prezz għoli ħafna. Irid ibaxxi wkoll l-altitude tal-ajruplani, u allura qed jaħli ħafna iżjed fuel biex jopera. Dawn huma sitwazzjonijiet fejn, bħala pajjiż, irridu naraw x’pożizzjoni għandna nieħdu. Naħseb li għandna nżommu sitwazzjoni ta’ bilanċ u kawtela, għaliex fil-verità, lanqas għandna idea kif din is-sitwazzjoni tista’ tiżviluppa ’l quddiem. S’issa l-Qatar ma ġiex dahru mal-ħajt li jkollu bżonn pajjiżi oħra. It-Turkija daħlet fix-xena u għandha bażi militari żgħira. Din hija waħda mid-diffikultajiet li għandu l-Qatar. Il-pajjiżi l-oħra qalulu li jrid jagħlaq din il-bażi militari biex jibdew jinnegozjaw u jiġu għal fejn kienu qabel. Talbuh ukoll biex jagħlaq l-istazzjon televiżiv Al Jazeera, li huwa verament influenti fil-Lvant Nofsani. Talbuh ukoll biex ma jibqax jassisti lill-gruppi militari. Il-Qatar qed jiċħad dan u qed jgħid li hu qed jgħin lill-Muslim Brotherhood biss u li m’għandux x’jaqsam mal-Istat Islamiku. Però bażikament is-sitwazzjoni qiegħda ddur ma’ din il-kwestjoni. 

Il-Qatar, aktar ma jgħaddi ż-żmien, aktar qed iżid fir-relazzjonijiet tiegħu mal-Iran. Din hija xi ħaġa li l-Arabja Sawdija u l-pajjiżi l-oħra ħaduha bi kbira. Tant hu hekk, li l-Arabja Sawdija f’ħin minnhom qalet li fir-rigward tal-unika fruntiera li għandha mal-Qatar, beħsiebha tagħmel kanal biex taqta’ lill-Qatar minn peninsula u ġġibu gżira. B’hekk żgur ma jkollhiex x’taqsam miegħu. S’issa ma għamlitx dan, però jekk tara l-midja tagħhom, tara li dawn il-ħin kollu jattakkaw u jagħtu l-gambetti lil xulxin. Ġejja t-Tazza tad-Dinja u qed jipprovaw jagħmluha diffiċli għall-Qatar, imma l-Qatar baqa’ għaddej b’saħħtu. L-ekonomija sofriet xi ftit fl-ewwel xahrejn, tlieta, però rkuprat mill-ewwel. Ovvjament, dan għax jistgħu jserrħu fuq l-esportazzjoni tal-gass. 

Issa, bħala pajjiż, meta qed insaħħu r-relazzjonijiet, xi gwadann jista’ jkollna? L-ewwel nett, fil-Qatar - u b’mod inġenerali dan jgħodd għall-pajjiżi kollha, inkluż Abu Dhabi u l-Emirati - meta jkollok Ambaxxatur ġdid ħabrieki, żgur li jkollna riżultati tajbin. Din taħdem ħafna. Jien ċert li dawn il-pajjiżi qegħdin fl-istess sitwazzjoni, li ma jridux jibqgħu jiddependu fuq l-esportazzjoni u l-produzzjoni taż-żejt u l-gass. L-ewwel nett qed jaraw li d-domanda tista’ tonqos. Dan f’daqqa waħda jista’ jiġri xi ħaġa u jekk tibbaża biss fuq dan is-settur, l-ekonomija tista’ ssofri. Għalhekk bdew jiddiversifikaw l-ekonomija tagħhom. L-Emirati ilhom li bdew jagħmlu dan u qed jirnexxilhom. Fil-fatt, minn deżert illum daħlu f’inizjattivi ta’ standard Ewropew li huma tal-ogħla livell. Hawn mhux qed nirreferi biss għal dak li huwa bini, infrastruttura u skyscrapers, imma qed jidħlu wkoll f’setturi oħra, bħas-setturi kulturali u sportivi. Qed jorganizzaw affarijiet li qatt ma konna noħolmuhom. 

Il-Qatar se jagħmel l-istess u fil-fatt diġà beda jinvesti fl-edukazzjoni. Kif għedt, ninth-tenths tal-popolazzjoni huma barranin, però ma jixtiqux li ’l quddiem il-pajjiż jiġi ddominat mill-barranin, għall-inqas fl-amministrazzjoni u key positions. Kull pajjiż jixtieq li ċerti pożizzjonijiet ma jitteħdux mill-barranin. Għalhekk iridu jinvestu ħafna fl-edukazzjoni u qed jirnexxilhom jagħmlu dan. Fil-fatt għandhom speċi ta’ education trust li qed tiġbed ħafna istituzzjonijiet edukattivi mid-dinja kollha. Naħseb li, bħala pajjiż, aħna għandna ċans nidħlu fil-qasam edukattiv speċjalizzat, bħall-ITS. Huma qed jipprovaw jiżviluppaw a very high class quality tourism. It-turiżmu għadu niċċa żgħira li jikkontribwixxi persentaġġ żgħir lill-ekonomija, però bl-esperjenza tagħna, nistgħu nagħmlu ftehimiet magħhom u nħarrġulhom in-nies fl-ospitalità. Fl-edukazzjoni għandna ċentri ta’ eċċellenza, bħall-International Maritime Law Institute (IMLI) u diversi istituzzjonijiet oħra li permezz tagħhom nistgħu ngħinuhom f’dan l-istadju meta huma għadhom ma għamlux rabtiet ma’ ħafna pajjiżi. 

Se jinvestu ħafna fl-innovazzjoni u fl-enerġija alternattiva. Dwar dan nistgħu nitkellmu iżjed ’il quddiem. Jien nemmen ħafna li għandha tiġi stabbilita kummissjoni mħallta bejn iż-żewġ pajjiżi, li tkopri diversi setturi. Din ħadmet ma’ ħafna pajjiżi u naħseb li tista’ taħdem anke mal-Qatar. Pereżempju, din il-kummissjoni tista’ tiltaqa’ darba f’Doha u darba l-Belt Valletta biex naraw fejn waslu dawn id-diversi setturi.

IĊ-CHAIRPERSON: Qed nifhmek tajjeb li f’ċerti sitwazzjonijiet, il-politika ta’ newtralità u non-allinjament għandha tibqa’ l-bażi tal-politika barranija ta’ pajjiżna fejn ikun hemm dawn il-konflitti?

DR JOSEPH PIROTTA: Iva, naħseb li l-pożizzjoni tagħna għandha tibqa’ hekk. Ma tantx nistgħu nagħmlu paraguni. Imma anke l-pożizzjoni tal-Unjoni Ewropea fil-kwestjoni tal-Golf hija pjuttost waħda kwieta. Għalkemm l-Unjoni Ewropea hija verament importanti għall-pajjiżi tal-Golf, għax hija l-ikbar trading partner għall-Qatar u l-fifth major market, jiġifieri hemm ċerta importanza, però l-Qatar ma jqisx lill-Ewropa bħala potenza deċiżiva. L-ewwel nett, l-Ewropa ma tridx tidħol f’xi kwalità ta’ azzjoni militari. L-Ewropa dejjem tagħti importanza l-ewwel u qabel kollox lid-djalogu. 

Il-Qatar iqis li, minkejja li għandu relazzjoni tajba ma’ kważi l-pajjiżi kollha tal-Ewropa, għandu relazzjoni speċjali mal-Ġermanja li huwa l-pajjiż number one tagħhom. Però nzerta li l-Ġermanja lanqas biss għandha siġġu permanenti fin-Nazzjonijiet Uniti. L-uniċi żewġ pajjiżi li għandhom siġġu huma l-Ingilterra u Franza u issa l-Ingilterra lanqas ma hija parti mill-Unjoni Ewropea. Nerġa’ ngħid li għall-Qatar l-Ewropa hija partner kbir, però a silent partner. Min-naħa l-oħra, l-Amerika għandha bażi kbira u enormi fil-Qatar.

IĊ-CHAIRPERSON: Grazzi. Aktar rimarki? L-Onor. Carmelo Mifsud Bonnici.

ONOR. CARMELO MIFSUD BONNICI: Jien ninsab pjanament sodisfatt bir-risposti. Bħall-Onor. Joe Mizzi kelli l-opportunità diversi drabi li niltaqa’ ma’ Dr Pirotta f’xi vjaġġ partikolari. Bħala Oppożizzjoni, m’aħniex se nġibu xi oġġezzjoni għall-ħatra tiegħek. Hemm sitwazzjoni diffiċli u delikata ħafna u għalhekk naħseb li hija ħaġa tajba li qed jintgħażel diplomatiku veteran biex ikun jista’ jieħu ħsieb din is-sitwazzjoni. Wieħed irid joqgħod attent x’jgħid u x’ma jgħidx u kif jersaq lejn il-persuni involuti. Nawguralek.

DR JOSEPH PIROTTA: Nirringrazzjakom ħafna.

IĊ-CHAIRPERSON: Grazzi, Dr Pirotta. Issa nitolbok biex, jekk jogħġbok, tirtira mill-Kamra sakemm il-Membri jiddiskutu bejniethom.

Dr Joseph Pirotta ħareġ mill-Kamra.

IĊ-CHAIRPERSON: Onor. Membri, għandna quddiemna  n-nomina ta’ Dr Joseph Pirotta għall-ħatra ta’ Ambaxxatur ta’ Malta mhux Residenti għall-Qatar. Dawk favur? (Onor. Membri: Aye) Dawk kontra? Agreed. Hawn qbil unanimu dwar din in-nomina. Insejjaħ lil Dr Pirotta biex jidħol lura ħalli nikkomunikaw id-deċiżjoni tagħna. 

Dr Joseph Pirotta daħal fil-Kamra.

IĊ-CHAIRPERSON: Dr Pirotta, ninformak li dan il-Kumitat qabel li għandu jagħti parir favur il-ħatra tiegħek bħala Ambaxxatur ta’ Malta mhux Residenti għall-Qatar skont kif provdut fis-subartikolu 38(5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, u li skont l-istess provvediment, flimkien ma’ dan il-parir jintbagħtu wkoll il-Minuti ta’ din il-laqgħa tal-Kumitat lill-Ministru għall-Affarijiet Barranin u Ewropej.  

Nawgurawlek ħafna xogħol għal pajjiżna. Minn din il-laqgħa ħareġ li inti bniedem kapaċi u li se tagħmel unur lil Malta. Nirringrazzjawk talli aċċettajt li tieħu din il-kariga. Nafu ċert li se tagħmel ġid lil pajjiżna. Awguri.

Din il-laqgħa hija konkluża. Nirringrazzjakom u l-Kumitat huwa aġġornat.

Fl-10.08 a.m. il-Kumitat aġġorna.

